
 
 

 

 

Azərbaycan Respublikasının Vergi Məcəlləsinə dəyişiklik edilməsi haqqında 5 dekabr 2023-cü il tarixli 

1033-VIQD nömrəli Qanun Azərbaycan Respublikaının Prezidenti tərəfindən təsdiq edilmiş və 28 dekabr 

2023-cü il tarixində dərc edilmişdir. 

 

Qanunda nəzərdə tutulan bir sıra mühüm əlavə və dəyişiklikləri diqqətinizə çatdırırıq. 

 

Vergi ödəyicinin hüquq və vəzifələri 

• Kommunal və rabitə xidmətləri göstərən vergi ödəyiciləri tərəfindən abunəçilər üzrə göstərilən və 

vergilərin hesablanmasına əsas verən xidmətlərin müddəti, həcmi, dəyəri, ödənişləri və digər iqtisadi 

göstəricilərini hesablayan və özündə əks etdirən, digər xidmət təminatçıları ilə qarşılıqlı hesablaşmaların 

aparılması üçün məlumatları saxlayan sistemlərə birbaşa və ya məsafədən çıxış imkanı yaratmaqla, 

həmin məlumatları vergi orqanının tələbi ilə təqdim etmək vergi ödəyicilərinin vəzifələrinə – eyni 

zamanda, müvafiq məlumatları saxlayan sistemlərə birbaşa və ya məsafədən çıxış imkanının 

yaradılmasını tələb etmək vergi orqanının hüquqlarına aid edilmişdir; 

• Taksi sifarişi operatorları tərəfindən malik olduqları informasiya sistemi vasitəsilə aylıq məlumatları hər 

ay başa çatdıqdan sonra növbəti ayın 20-dən gec olmayaraq, müvafiq icra hakimiyyəti orqanının 

müəyyən etdiyi orqanın (qurumun) elektron informasiya sisteminə ötürmək vergi ödəyicilərinin 

vəzifələrinə aid edilmişdir və bu məlumatları müəyyən edilən müddətdə təqdim etməyən və ya təhrif 

olunmuş məlumatları təqdim edən taksi sifarişi operatorlarına 1000 manat məbləğində maliyyə 

sanksiyasının tətbiq edilməsi nəzərdə tutulur. 

• Təsərrüfat əməliyyatları aparılan zaman malları (işləri, xidmətləri) ona təqdim edən vergi ödəyicilərinin 

işgüzar nüfuzunun, maliyyə vəziyyətinin, qanuni sahibliyində müvafiq malların mövcudluğunun, habelə iş 

və xidmətlərin təqdim edilməsi üçün müvafiq işçi və digər resurslara, bilik və bacarığa malik olmasının 

yoxlanılması məqsədilə həmin vergi ödəyicilərindən müvafiq təsdiqedici sənədlər əldə etmək vergi 

ödəyicilərinin vəzifələrinə aid edilmişdir. Eyni zamanda, bu məqsədlər üçün həmin vergi ödəyicilərinin 

vergi orqanında olan məlumatlarına çıxış əldə etmək isə vergi ödəyicilərinin hüquqlarına aid edilmişdir. 

Vergi yoxlamaları ilə bağlı nəzərdə tutulan əlavə və dəyişikliklər 

Səyyar vergi yoxlamasının aparıldığı dövrdə mənfəət, gəlir, əmlak və torpaq vergilərinin biri və ya bir neçəsi üzrə 

vergi bəyannaməsinin təqdim edilməsi müddəti başa çatdıqda səyyar vergi yoxlamasının əhatə etdiyi müddət 

uzadıla bilər. 

Səyyar vergi yoxlamasında olduğu kimi, operativ vergi nəzarətinin əhatə edəcəyi dövr aşağıdakı kimi 

müəyyənləşir:   

• hesabat dövrü qurtardıqdan sonra 3 il; 

• xaricdə əldə olunan gəlirlər üzrə xarici dövlətlərin səlahiyyətli orqanlarından müvafiq məlumatlar daxil 

olduğu hallarda həmin gəlirlər üzrə 5 il; 

• Cinayət-Prosessual Məcəlləsinə uyğun olaraq təyin edilən vergi yoxlamaları ilə bağlı 7 il; 

Sanksiyalar 

• Gəlir və xərclərin uçotunun Məcəllədə nəzərdə tutulan qaydada aparılmamasına görə maliyyə 

sanksiyası ləğv edilir. 

Aşağıdakı yeni maliyyə sanksiyaları müəyyən edilir: 

• Taksi sifarişi operatorları tərəfindən malik olduqları informasiya sistemi vasitəsilə aylıq məlumatları 

müəyyən edilən müddətdə təqdim olunmaması və ya təhrif olunmuş məlumatların təqdim edilməsinə 

görə maliyyə sanksiyasının tətbiq edilməsinə görə 1000 manat; 

• Təqvim ili ərzində aparılmış əmtəəsiz əməliyyatlara görə riskli vergi ödəyicisinə maliyyə sanksiyalarının 

tətbiq edilməsi: 

o birinci dəfə - aparılmış əməliyyatın məbləğinin 10 faizi; 



o ikinci dəfə - aparılmış əməliyyatın məbləğinin 20 faizi; 

o üç və daha çox dəfə - aparılmış əməliyyatın 40 faizi miqdarında. 

Vergi orqanlarinda şikayətə baxılma 

• Vergi ödəyicisinin və ya başqa borclu şəxsin vergi orqanının qərarlarından (aktlarından), vergi orqanının 

vəzifəli şəxslərinin hərəkətlərindən (hərəkətsizliyindən) şikayətinə baxılma müddəti 30 iş günü müəyyən 

edilir və  şikayət üzrə əhəmiyyət kəsb edən halların müəyyən olunması üçün əlavə vaxta ehtiyac 

olduqda bu müddətin bir dəfə olmaqla əlavə 30 iş günü müddətində də uzadılması nəzərdə tutulur.  

Yeni elektron qaimə-faktura növü 

• Qanunda avans ödənişləri üçün elektron qaimə-fakturanın göndərilməsi nəzərdə tutulub. Sözügedən 

elektron qaimə-faktura avans ödənişinin alındığı gün göndərilməlidir. 

Vergitutma obyektinin ayrı-ayrı hallarda müəyyən edilməsi 

• Vergi ödəyicisi tərəfindən ödənilməli olan verginin əlaqəli məlumatlara əsasən müəyyənləşdirilməsi üçün 

konkret meyarlar nəzərə alınmaqla vergi ödəyicisinin fəaliyyətinə analoji fəaliyyətlə məşğul olan vergi 

ödəyicisinin vergi orqanında olan məlumatlarından istifadə edilməsi mənfəət və gəlir vergisinə 

münasibətdə istisna ediləcəkdir. 

• Vergi ödəyicisi tərəfindən vergiyə cəlb edilən gəlirlər rəsmiləşdirilmədikdə, lakin gəlirdən çıxılan xərclərə 

dair əlaqəli məlumatlar mövcud olduqda vergi tutulan mənfəət (gəlir) 50 faiz həcmində rentabellik 

nəzərə alınmaqla hesablanacaqdır. 

• Vergi ödəyicisinin əldə etdiyi mənfəəti (gəliri) birbaşa müəyyən etmək mümkün olmadığı hallarda 

mənfəətin (gəlirin) Nazirlər Kabinetinin 1 mart 2001-ci il 55 nömrəli qərarına əsasən hesablanması 

qaydası (“20% rentabellilik”) ləğv edilir. 

 

Fiziki şəxslərin gəlir vergisi ilə bağlı azadolma və güzəştlər 

• Vergitutma zamanı iştirak payı və ya səhmlərin təqdim edilməsi əməliyyatı ilə bağlı əldə olunan gəlirdən 

həmin gəlirin əldə olunması ilə bağlı çəkilən digər xərclərin də gəlirdən çıxılması nəzərdə tutulur; 

• İşəgötürən tərəfindən ödənilən aşağıdakı kompensasiyalar müvafiq orqan tərəfindən müəyyən edilmiş 

normalar daxilində fiziki şəxsin muzdlu işdən gəlir vergisinin vergitutma bazasına daxil edilmir: 

o nümayəndəlik xərcləri; 

o işçilərlə bağlı mənzil və yemək xərcləri; 

• Eyni zamanda, yuxarıda qeyd edilmiş xərclərin birbaşa işəgötürən tərəfindən çəkilməsinin nəticəsi kimi 

əldə edilən gəlir vergi tutulan gəlir hesab edilmir. 

• Yerli bank və xarici bankın Azərbaycan Respublikasındakı filialı tərəfindən fiziki şəxslərin hər bir bankda 

(xarici bankın Azərbaycan Respublikasındakı filialında) milli valyutada olan depozitlər üzrə hesablanan 

aylıq faiz gəlirlərinin 200 manatadək olan hissəsi müddət məhdudiyyəti olmadan, əgər bu depozitlər 

18 ay və daha artıq müddətə yerləşdirildikdə və depozitin məbləği 18 aydan tez olmayaraq ödənildikdə 

hesablanan faiz gəlirlərinin tam hissəsi – 3 il müddətinə gəlir vergisindən azad edilir; 

• Hədiyyələrin və təhsil haqlarını ödəmək üçün maddi yardımın, birdəfəlik müavinətin gəlir vergisindən 

azad olunan hissəsi 1,000 manatdan 2,500 manata qaldırılır; 

• Kənd təsərrüfatı məhsullarının istehsalı ilə məşğul olan (o cümlədən sənaye üsulu ilə) rezident hüquqi 

şəxslərin iştirakçıları olan fiziki şəxslərin dividend gəlirləri üzrə azadolmanın tətbiqi daha 3 il uzadılır; 

• Özəl tibbi praktika ilə məşğul olan fiziki şəxslər tərəfindən dövlət büdcəsinə ƏDV hesablanarkən 

hesabat dövrü ərzində əhaliyə göstərilən tibbi xidmətlər üzrə nağdsız qaydada POS-terminal vasitəsilə 

aparılan ödəmələr əsasında formalaşan dövriyyəsinin 50 faiz qədərində ƏDV məbləğinin 

azaldılmasından əldə edilən gəlirlər gəlir vergisindən azad edilir; 

Hüquqi şəxslərin mənfəət vergisi ilə bağlı azadolma və güzəştlər 

• Vergitutma zamanı iştirak payı və ya səhmlərin təqdim edilməsi əməliyyatı ilə bağlı əldə olunan gəlirdən 

həmin gəlirin əldə olunması ilə bağlı çəkilən digər xərclərin də gəlirdən çıxılması nəzərdə tutulur; 

• Dövlət hakimiyyəti orqanlarının, büdcə təşkilatlarının, yerli özünüidarəetmə orqanlarının və dövlətin 

adından yaradılan publik hüquqi şəxslərin dividend gəlirləri azadolma ilə əhatə edilmir; 

• İcbari Sığorta Bürosunun gəlirləri mənfəət vergisindən azad edilir; 

• Kənd təsərrüfatı məhsullarının istehsalı fəaliyyətindən əldə edilən mənfəətə azadolmanın tətbiqi daha 3 

il uzadılır; 



• Tibb müəssisələri dövlət büdcəsinə ƏDV hesablanarkən hesabat dövrü ərzində əhaliyə göstərilən tibbi 

xidmətlər üzrə nağdsız qaydada POS-terminal vasitəsilə aparılan ödəmələr əsasında formalaşan 

dövriyyəsinin 50 faiz qədərində ƏDV məbləğinin azaldılmasından əldə edilən gəlirlər mənfəət 

vergisindən azad edilir; 

Mikro sahibkarlıq subyektlərinin mənfəət və gəlir vergisi güzəştləri ilə bağlı dəyişikliklər 

• Mikro sahibkarlıq subyektlərinin gəlir və ya mənfəət vergisindən 75 faiz güzəştin tətbiqi üçün aşağıdakı 

iki şərt əlavə edilmişdir: 

 

o Müvafiq il üzrə orta aylıq muzdlu işçi sayının 3 nəfərdən az olmaması; 

o Məcburi dövlət sosial sığorta haqları üzrə borcun olmaması. 

 

• Əgər vergi ödəyicisi yuxarıdakı şərtlərə cavab verməzsə və növbəti hesabat ilində mikro sahibkarlıq 
subyektindən digər kateqoriya sahibkarlıq subyektinə keçərsə vergi ödəyicisinin mikro sahibkar olduğu 
əvvəlki 3 təqvim ilinin yekunlarına görə hesablanmış və ödənilmiş mənfəət vergisinin 75 faizi həcmində 
vergi güzəşti müəyyən edilməklə digər sahibkarlıq subyekti olduğu dövrlərdə mənfəət vergisi/gəlir 
vergisi öhdəliyindən çıxılır. 
 

• Gəlir vergisinin ödəyicisi kimi fəaliyyət göstərən mikro sahibkarlıq subyekti olan fiziki şəxslər 

tərəfindən özlərinə görə ödədikləri illik məcburi dövlət sosial sığorta haqqı məbləğinin 25 faizi 2024-

cü il yanvarın 1-dən 3 il müddətinə vergi ödəyicisinin təqvim ilinin yekunlarına görə hesablanmış və 

əvvəlki illərin zərəri çıxılmaqla ödənilməli olan gəlir vergisi öhdəliyindən (həmin öhdəliklərin məbləğindən 

çox olmamaqla) çıxılır. 

• Sadələşdirilmiş verginin ödəyicisi kimi fəaliyyət göstərən mikro sahibkarlıq subyekti olan fiziki şəxslər 

tərəfindən özlərinə görə ödədiyi rüblük məcburi dövlət sosial sığorta haqqı məbləğinin 25 faizi 

2024-cü ilin yanvarın 1-dən 3 il müddətinə vergi ödəyicisinin rüb ərzində hesablanmış sadələşdirilmiş 

vergi öhdəliyindən (həmin öhdəlikdən çox olmamaqla) çıxılır. 

 

Gəlirdən çıxılan xərclər ilə bağlı əlavə və dəyişikliklər 
 

• Qanunla müəyyən edilmiş qaydada rəsmiləşdirilməyən xərclərin gəlirdən çıxılmasına yol verilmir. Lakin, 

vergiyə cəlb edilən mənfəət (gəlir) müəyyən edilərkən sənədlərlə rəsmiləşdirilən faktiki mənfəət (gəlir) 

2025-ci il yanvarın 1-dək rentabellik səviyyəsi 50 faizdən çox olmayaraq müəyyən edilir. Bu 

müddətdən sonra vergi tutulan mənfəət (gəlir) sənədlərlə rəsmiləşdirilən faktiki gəlirlər və xərclər 

əsasında müəyyən edilir. 

• Malların alışını və ya mədaxilini təsdiq edən sənədlərin olmamasına görə sanksiya (10, 20 və 40 faiz) 

tətbiq edilmişdirsə, həmin malların gəlirdən çıxılan dəyəri aşağıdakılar əsasında müəyyən edilir: 

o Alış qiyməti; 

o Alış qiymətini müəyyən etmək mümkün olmadıqda, topdansatış qiyməti; 

o Malların alışına dair elektron qaimələrdə mallar haqqında məlumatlar, o cümlədən onların 

adları göstərilmədikdə, alış qiymətinin 1,2-yə (20% ticarət əlavəsi) bölünməklə onların gəlirdən 

çıxılan dəyəri hesablanır. 

• Müvafiq orqan tərəfindən müəyyən edilən hədlərdə nümayəndəlik, mənzil və yemək xərclərinin gəlirdən 

çıxılmasına icazə verilir; 

• Fiziki şəxslərdən nağd qaydada satın alına bilən mallar, daşınmaz əmlak, avtomobil nəqliyyatı vasitələri 

və daşınar əsas vəsaitlər istisna olmaqla, digər malların vergi ödəyicisi kimi vergi orqanında uçotda 

olmayan fiziki şəxslərdən alış aktı əsasında alınması və ya malların vergi ödəyicilərindən nəzarət 

kassa aparatının çeki əsasında alınması üzrə gəlirdən çıxılan xərclərin yuxarı həddi vergi ödəyicisinin 

hər il üçün gəlirlərinin və xərclərinin ən yüksəyinin hər bir hal üzrə 2 faizi həddində 

məhdudlaşdırılır və bu həddən yuxarı məbləğ gəlirdən çıxılmır; 

• Yük avtomobilləri üzrə təmir xərclərinin gəlirdən çıxılan hissəsinin xüsusi norması – 8% müəyyən edilir; 

• İcarəçinin balansında uçota alınmayan əsas vəsaitlərin təmirinə çəkilən və icarə haqqı ilə 

əvəzləşdirilməyən, yaxud icarəyə verən tərəfindən əvəzi ödənilməyən təmir xərclərinin gəlirdən çıxılması 

ilə bağlı mövcud qayda dəyişdirilir. Belə ki, bu təmir xərcləri aşağıdakı qaydada illər üzrə mütənasib 

məbləğlərdə amortizasiya olunmaqla gəlirdən çıxılır: 

o Bu xərclər çəkildikdən sonra müqavilə müddəti 5 ildən artıq olarsa, faktiki qalan illərə 

nisbətdə proporsional məbləğ ilə; 

o Bu xərclər çəkildikdən sonra müqavilə müddəti 5 ildən azdırsa, çəkilmiş xərclərin 5-ə 

bölünməsi yolu ilə. 



• Mənfəət və gəlir vergisi məqsədləri üçün hesablama metodundan istifadə edən vergi ödəyicilərinə 

münasibətdə sığorta xərclərinin gəlirdən çıxılması üçün ödəniş şərti aradan qaldırılır; 

• Vergi ödəyicisinin mənfəət (gəlir) vergisi üzrə güzəşt hüququ olduğu dövrdə amortizasiya və təmir 

xərcləri normalarından aşağı norma tətbiq edilməsi nəticəsində yaranan məbləğlər güzəşt hüququ başa 

çatdıqdan sonrakı illərin gəlirdən çıxılan məbləğlərinə əlavə edilməyəcəkdir. 

Ödəmə mənbəyində dividend ödənişlərindən tutulan vergi üzrə dəyişiklik 

• Dividenddən ödəmə mənbəyində tutulan verginin dərəcəsi 10 faizdən 5 faizə endirilir. 

 

Mənfəət və gəlir vergisi bəyannaməsinin verilməsi və cari vergi ödəmələri 

• Vergi ilində fəaliyyətini müvəqqəti dayandıran vergi ödəyicisi həmin vergi ilində fəaliyyətini təkrar bərpa 

edərsə o zaman o dəqiqləşdirilmiş bəyannaməni aşağıdakı müddətlərdə təqdim etməlidirlər: 

o Xüsusi notariuslar rüb başa çatdıqdan sonra növbəti ayın 20-dən gec olmayaraq; 

o Digər vergi ödəyiciləri hesabat ilindən sonrakı ilin mart ayının 31-dən gec olmayaraq. 

 

• Mənfəət (gəlir) vergisinin ödəyicisi olmayan vergi ödəyicisinin ƏDV uçotu retrospektiv qaydada 

aparıldıqda, vergi ödəyicisi vergi orqanına əvvəlki dövr üçün hüquqi şəxsin mənfəət vergisi ya da fiziki 

şəxsin gəlir vergisini qeydiyyat bildirişini təqdim etdikdən sonra 90 gün ərzində  təqdim etməyə 

məcburdur; 

• Əvvəlki il vergi tutulan mənfəəti (gəliri) olmayan vergi ödəyicilərinin mənfəət vergisi və ya gəlir vergisi 

üzrə rüblük cari vergi ödəmələri hesablanarkən əvvəlki illərdə yaranmış zərər məbləğləri artan 

yekunla hesablanmış vergi tutulan mənfəətdən (gəlirdən) çıxılacaqdır; 

• Cari vergi ödəmələri Məcəllədə nəzərdə tutulan güzəşt və azadolmalar nəzərə alınmaqla 

hesablanacaq və hesabat ili başa çatdıqdan sonra yenidən haqq-hesab ediləcəkdir. 

 

Maliyyə lizinqi və əməliyyat icarəsi 

• Maliyyə lizinqi müqaviləsinə vaxtından əvvəl xitam verildiyi halda əməliyyat VM-də nəzərdə tutulan 

tələblərə (mülkiyyətə verilmə, icarə müddəti, qalıq dəyəri, icarə haqqının ödəniləcək məbləği ilə bağlı) 

cavab vermədiyi halda belə əməliyyat əmlakın icarəyə verilməsi olmaqla maliyyə lizinqi hesab edilmir. 

Bu zaman vergilərin dəqiqləşdirilməsi qiymətləndirmə bazasında dəyişikliyin baş verdiyi hesabat 

dövründə aparılır və hesabat dövrü üzrə vergi ödəyicisi tərəfindən təqdim edilmiş bəyannamədə 

dəqiqləşdirilir. 

• Maliyyə lizinqi müqaviləsi üzrə lizinq alan bu müqavilə üzrə hüquq və öhdəliklərini digər şəxsə 

təqdim etdiyi halda lizinq verənlə yeni alıcı arasında yaranan münasibətlər maliyyə lizinqi sayılır və 

əvvəlki maliyyə lizinqi müqaviləsinin davamı hesab edilir. 

 

Əlavə Dəyər Vergisi 

Dəyişikliklərdən sonra aşağıdakı şəxslər ƏDV-nin ödəyiciləri sayılır: 

• Rezidentlərə elektron ticarət qaydasında işlərin və xidmətlərin təqdim edilməsindən gəlir əldə edən 

internet informasiya ehtiyatı vasitəsilə elektron ticarəti həyata keçirən qeyri-rezident şəxslər 

(Vergi Məcəlləsinin 19-cu maddəsi ilə nəzərdə tutulan daimi nümayəndəliklər istisna olmaqla);  

Eyni zamanda aşağıdakı şəxslər ƏDV məqsədləri üçün könüllü qeydiyyatdan keçə bilərlər: 

• Mülkiyyətində və ya istifadəsində olan avtonəqliyyat vasitələri ilə Azərbaycan Respublikasının ərazisində 

sərnişin daşımalarını (o cümlədən taksi ilə) həyata keçirən, göstərilən xidmətlərin dəyərini nağdsız 

qaydada əldə edən şəxslər (taksi fəaliyyəti göstərən şəxslər istisna olmaqla). 

Nəzarət kassa aparatının tətbiq edilməli olduğu fəaliyyətlər növləri üzrə vergi tutulan əməliyyat aşağıdakı vaxtda 

baş vermiş hesab olunur: 

• nağd və ya nağdsız ödənişlərə nəzarət-kassa aparatı çekinin vurulduğu tarix. 

 

ƏDV üzrə azadolmalar 



Dəyişikliklərdən sonra ƏDV üzrə aşağıdakı azadolmalar müəyyənləşdirilmişdir: 

• maliyyə lizinqi əməliyyatları üzrə ödənilən faizlər; 

• ƏDV-dən azad olunan, yaxud ƏDV-yə cəlb edilməyən əməliyyatlar çərçivəsində əldə edilmiş aktivlərin 

(əsas vəsaitlərin) maliyyə lizinqi müqaviləsi üzrə təqdim edilməsi; 

• qanunvericiliklə nəzərdə tutulmuş vəzifələrinin yerinə yetirilməsi ilə bağlı Mərkəzi Bank tərəfindən mal 

idxalı, iş görülməsi, xidmət göstərilməsi və Mərkəzi Bank üçün xidmətlərin göstərilməsi və işlərin 

görülməsi, o cümlədən Azərbaycan Respublikası Mərkəzi Bankının məqsəd və funksiyalarının həyata 

keçirilməsi ilə əlaqədar məsləhət xidmətlərinin göstərilməsi; 

• “Tibbi sığorta haqqında” Qanununa uyğun olaraq icbari tibbi sığorta fondunun, habelə siyahısı müvafiq 

icra hakimiyyəti orqanının müəyyən etdiyi orqan (qurum) tərəfindən təsdiq edilən ictimai və sosial 

məqsədlər üçün yaradılmış fondların vəsaiti hesabına tibbi xidmətlərin göstərilməsi - 2024-cü il yanvarın 

1-dən 
 

2024-cü ilin yanvarın 1-dən 3 il müddətinə tətbiq edilən ƏDV azadolmaları 

• kənd təsərrüfatı məhsullarının istehsalçıları (o cümlədən, sənaye üsulu ilə) tərəfindən özlərinin istehsal 

etdikləri kənd təsərrüfatı məhsullarının satışı üzrə dövriyyələr; 

• buğdanın idxalı və satışı, buğda ununun və çörəyin istehsalı və satışı, heyvan və quş ətinin satışı, 

kəpəyin istehsalı və satışı, yem və yem əlavələrinin satışı üzrə dövriyyələr 

• siyahısı öncədən təsdiq edilən dövlət publik hüquqi şəxslər tərəfindən nizamnamələrində nəzərdə 

tutulan və onlara həvalə edilən vəzifələrin yerinə yetirilməsi üçün dövlət büdcəsindən ayrılmış vəsait 

hesabına müvafiq orqan (qurum) ilə bağlanılmış müqavilə əsasında işlərin və xidmətlərin göstərilməsi  

• F1 və F2 yarışları ilə bağlı müvafiq orqan (qurum) ilə bağlanılmış müqavilə əsasında mal, iş və xidmətin 

təqdim edilməsi - 2027-ci ilin sonuna qədər 

• tədris bazası kimi fəaliyyət göstərən tibb müəssisələrində tibbi xidmətlərin göstərilməsi 

• müvafiq orqan (qurum) tərəfindən təsdiq edilən ictimai və sosial məqsədlər üçün yaradılmış fondların 

vəsaiti hesabına tibbi xidmətlərin göstərilməsi 

• qızıldan və gümüşdən hazırlanan zərgərlik məmulatlarının istehsalı və emalı işlərinin görülməsi 

məqsədilə müvafiq icra hakimiyyəti orqanının müəyyən etdiyi orqanın (qurumun) təsdiqedici sənədi 

əsasında dəzgahların, avadanlıqların və qurğuların idxalı 

• Müvafiq icra hakimiyyəti orqanının müəyyən etdiyi orqanın (qurumun) verdiyi təsdiqedici sənəd əsasında 

svop əməliyyatları çərçivəsində xam neftin və təbii qazın idxalı 

 

ƏDV ilə bağlı edilmiş güzəştlər 

• Tibb müəssisələrinin və özəl tibbi praktika ilə məşğul olan fiziki şəxslərin hesabat dövrü ərzində əhaliyə 

göstərilən tibbi xidmətlər üzrə nağdsız qaydada POS-terminal vasitəsilə aparılan ödəmələr əsasında 

formalaşan dövriyyəsinin 50 faizi 2024-cü il yanvarın 1-dən 3 il müddətinə onun vergi tutulan ümumi 

dövriyyəsindən çıxılır. Nağdsız ödəmələr nəzarət-kassa aparatına vahid əməliyyat sistemində 

inteqrasiya edilmiş POS-terminal vasitəsilə aparılmalıdır. 

ƏDV ilə bağlı digər dəyişikliklər 

• Təqdim edilmiş malların (işlərin, xidmətlərin) dəyəri üzrə yaranmış maliyyə öhdəliklərinin qarşılıqlı 
şəkildə əvəzləşdirilməsi və ya notariusun depozit hesabı vasitəsilə həyata keçirilən əməliyyatlar üzrə 
əməliyyatın dəyərinin notariusun bankda açdığı depozit hesabına ödənilməsi həmin əməliyyatın ƏDV-siz 
dəyərinin malları (işləri, xidmətləri) təqdim edən şəxsin bank hesabına ödənilməsinə bərabər tutulur. 

• İdxal edilmiş kənd təsərrüfatı məhsullarının topdan və pərakəndə satışı ilə məşğul olan vergi ödəyiciləri 
idxal etdikləri kənd təsərrüfatı məhsullarına görə ödənilmiş ƏDV-ni əvəzləşdirmək və həmin məhsulların 
təqdim edilməsi zamanı ƏDV-ni əməliyyatın tam dəyərindən hesablamaq hüququna malik olurlar. Bu 
məqsədlə həmin şəxslər öz seçimləri barəsində 2024-cü il yanvarın 1-dən kənd təsərrüfatı məhsullarını 
idxal edəcəkləri tarixədək müvafiq icra hakimiyyəti orqanının müəyyən etdiyi orqan (qurum) tərəfindən 
təsdiq edilmiş məlumat formasını uçotda olduğu vergi orqanına təqdim etməlidir. Təqdim edilmədikdə 
ticarət əlavəsindən hesablama olur və ödənilən ƏDV əvəzləşmir. 

• Alınmış mallarla (işlərlə, xidmətlərlə) bağlı yaranmış borclar üzrə faktorinq əməliyyatları çərçivəsində 
əməliyyatın dəyəri faktorun bank hesabına, ƏDV məbləği isə satıcının ƏDV depozit hesabına 
ödənildikdə ödənilmiş ƏDV məbləği əvəzləşdirilir. 



• Nümayəndəlik xərclərinin, işçilərlə bağlı mənzil və yemək xərclərinin normalar daxilində ƏDV-nin 
əvəzləşdirilməsinə yol veriləcəkdir. 

Sadələşdirilmiş vergi ilə bağlı nəzərdə tutula bir sıra əlavə və dəyişikliklər 

• Vergi tutulan əməliyyatlarının həcmi ardıcıl 12 aylıq dövrün istənilən ayında (aylarında) 200.000 

manatdan artıq olan ictimai iaşə fəaliyyəti ilə məşğul olan şəxslər sadələşdirilmiş vergi ödəyicisi olmaq 

hüququndan istifadə etdikdə ardıcıl 12 aylıq dövrün istənilən ayında vergi tutulan əməliyyatlarının həcmi 

200.000 manatı keçdiyi aydan sonrakı ayın 1-dən etibarən 10 gün ərzində fəaliyyətlərini 

sadələşdirilmiş vergi ödəyicisi kimi davam etdirəcəkləri barədə vergi orqanına yazılı formada ərizə 

təqdim etməlidir. 

• Vergi ödəyicisinin vergiyə cəlb olunan əməliyyatlarının ümumi məbləği əvvəlki tam 12 təqvim ayı ərzində 

100.000 manatdan çox deyilsə və vergi ödəyicisi bu rejimdə azı 1 il ərzində fəaliyyət göstərmişdirsə, o 

cümlədən, vergi ödəyicisinin ƏDV qeydiyyatı ləğv edildikdə o, istənilən vaxt fəaliyyətini  sadələşdirilmiş 

vergi ödəyicisi kimi və ya gəlir (mənfəət) vergisi ödəyicisi kimi davam etdirmək barədə müraciət edə 

bilər. 

 

2024-cü ilin yanvarın 1-dən 3 il müddətinə tətbiq edilən sadələşdirilmiş vergi üzrə azadolmalar  

• Kənd təsərrüfatı məhsullarının istehsalçıları (o cümlədən sənaye üsulu ilə) tərəfindən özlərinin istehsal 

etdikləri kənd təsərrüfatı məhsullarının satışından əldə edilmiş hasilatın həcminə azadolma tətbiq olunur. 

 

Əmlak və Torpaq Vergisilə bağlı nəzərdə tutulan bir sıra əlavə və dəyişikliklər 

• Kredit təşkilatları verilmiş kredit müqabilində onların mülkiyyətinə keçən əmlak və torpaqlara görə 

həmin əmlak və torpaqların balansa götürüldüyü təqvim ilindən başlayaraq 2 il müddətinə əmlak və 

torpaq vergisindən azad olunur. 

• Bakı, Sumqayıt, Xırdalan şəhərləri və Abşeron rayonu istisna olmaqla, Respublikanın digər şəhər və 

rayonlarında, o cümlədən Naxçıvan Muxtar Respublikasında mehmanxana (hotel) və sanatoriya 

fəaliyyətində istifadə edilən yerləşmə vasitəsi olan daşınmaz əmlaklara görə əmlak vergisi 2024-cü il 

yanvarın 1-dən 3 il müddətinə 75 faiz azaldılır. 

• Torpaq vergisini müəssisələr torpaq sahələrinin ölçüsünə və torpaq vergisinin dərəcələrinə əsasən illik 

olaraq hesablayır və hesabat ilindən sonrakı il yanvarın 31-dən gec olmayaraq (əvvəlki qaydalara 

görə mayın 15-dən gec olmayaraq) bəyannaməni təqdim edirlər. 

• Hüquqi şəxs və ya qeyri-rezident hüquqi şəxsin daimi nümayəndəliyi ləğvetmə balansını qeydiyyat 

orqanına təqdim etdiyi tarixdən 30 gün müddətində torpaq vergisi bəyannaməsini vergi orqanına 

təqdim etməyə borcludur. 

• Müəssisələr tərəfindən torpaq vergisi üzrə cari vergi ödənişləri üzrə hər ödəmənin məbləği əvvəlki 

vergi ilində hesablanmış vergi məbləğinin 1/2 hissəsini təşkil edir. Əvvəlki hesabat ilində torpaq 

vergisi ödəyicisi olmayan və növbəti ildə bu verginin ödəyicisi olan, habelə yeni yaradılmış və torpaq 

vergisi ödəyicisi olan müəssisələr torpaq sahələrini əldə etdikdən (o cümlədən dövlət və bələdiyyə 

mülkiyyətində olan torpaqlardan icarə və ya digər əsaslarla istifadə hüququ yarandıqdan) sonra 15 

avqust və 15 noyabr tarixlərindən gec olmayaraq hər ödəniş üzrə həmin torpaq sahələrinə görə 

hesablanmalı olan illik torpaq vergisi məbləğinin 50 faizi miqdarında cari vergi ödənişlərini yerinə 

yetirirlər. 

• Torpaq vergisi üzrə cari vergi ödəmələri vergi ili üçün vergi ödəyicisindən tutulan verginin məbləğinə aid 

edilir. Torpaq vergisi üzrə cari vergi ödəmələri hesabat ili başa çatdıqdan sonra yenidən haqq-hesab 

edilir və bu zaman hesablanmış cari vergi məbləği hesabat üzrə vergi məbləğindən çox olduğu halda 

artıq hesablanmış cari vergi və ona uyğun faiz məbləğləri azaldılır.  

• Vergi ödəyicisinin hesabat dövründə torpaq sahəsinə mülkiyyət hüququ, icarə və ya digər əsaslarla 

istifadə hüququ yarandıqda və ya bu hüquqa xitam verildikdə, həmin torpaq sahəsinə münasibətdə 

vergi məbləğinin hesablanması bu torpaq sahəsinin vergi ödəyicisinin mülkiyyətinə keçdiyi aydan 

sonrakı aydan etibarən mülkiyyətində olduğu ayların sayına mütənasib olaraq aparılır. 

• Kənd təsərrüfatı məhsullarının istehsalı ilə məşğul olan (o cümlədən, sənaye üsulu ilə) hüquqi və fiziki 

şəxslərin həmin fəaliyyət prosesində istifadə olunan əmlaka görə 2024-cü ilin yanvarın 1-dən 3 il 

müddətinə əmlak vergisi ödəməkdən azaddırlar. 



 

Aksizlər üzrə dəyişikliklər 

• Dövlət qeydiyyatına alınmalı motosikletlər də daxil olmaqla aksizli malların siyahısına bəzi əlavələr 

edilmişdir. 

• Aksiz vergisinin dərəcələrinə də müxtəlif dəyişikliklər (artım) tətbiq olunacaqdır. 

• Respublika ərazisində istehsal edilən və ya idxal edilən bəzi aksiz tütün məmulatları və onların 

əvəzediciləri, birdəfəlik istifadə üçün elektron siqaret, qəlyan və onların əvəzediciləri, elektron siqaretlər 

üçün maye malları üçün məcburi nişana alınması vergitutma obyektidir - bu dəyişiklik 2024-cü il 

iyulun 1-dən qüvvəyə minir. 

• Tütün məmulatları və onların əvəzediciləri, birdəfəlik istifadə üçün elektron siqaret, qəlyan və onların 

əvəzediciləri, elektron siqaretlər üçün maye aksiz mallarını istehsal edən hüquqi şəxs ləğv edildikdə və 

ya fəaliyyətinə xitam verildikdə  nişanları alarkən ödənilmiş məbləği geri almaq hüququna malik 

olacaqdır - bu dəyişiklik 2024-cü il iyulun 1-dən qüvvəyə minir. 

• Aksiz dərəcələrində dəyişim olduqda aktivləşdirilməmiş məcburi nişanlar üçün ödənilən vergi ilə 

artımın(azalmanın) qüvvəyə mindiyi ayın vergi dərəcəsi arasındakı fərq həmin ayın aksiz 

bəyannaməsində əks etdirilməli və dövlət büdcəsinə ödənilməlidir (aksiz öhdəliyinin azaldılmalıdır) - bu 

dəyişiklik 2024-cü il iyulun 1-dən qüvvəyə minir. 

 

 

20 noyabr 2023-cü ildə Azərbaycan BEPS Konvensiyası kimi tanınan “Vergitutma bazasının aşınması və 

mənfəətin köçürülməsinin qarşısının alınması məqsədilə Vergi Sazişi üzrə tədbirlərin həyata 

keçirilməsinə dair Çoxtərəfli Konvensiya” (MLI) rəsmi olaraq qoşulub. İmzalanma mərasimi Bakıda baş 

tutub. 

16 dekabr 2022-ci il tarixində “Vergitutma bazasının aşınması və mənfəətin köçürülməsi layihəsində assosiativ 

üzv qismində İnklüziv Çərçivə”yə qoşulur. İqtisadi Əməkdaşlıq və İnkişaf Təşkilatının İnklüziv Çərçivəyə 

qoşulmaqla Azərbaycan BEPS fəaliyyətləri üzrə öhdəlikləri icra etməyi öz üzərinə götürmüşdü. 

 “Vergitutma bazasının aşınması və mənfəətin köçürülməsinin qarşısının alınması məqsədilə Vergi Sazişi üzrə 

tədbirlərin həyata keçirilməsinə dair Çoxtərəfli Konvensiya”ya (MLI) qoşulmaq isə BEPS-in 15-ci Fəaliyyəti üzrə 

olan öhdəlikdir. 

Nəzərə alsaq ki, mövcud İkiqat Vergitutma Sazişləri yenidən müzakirə etmək və dəyişdirmək çox vaxt və resurs 

tələb edən prosesdir, Çoxtərəfli Konvensiya hökumətlərə BEPS Layihəsi zamanı hazırlanmış tədbirləri həyata 

keçirmək üçün hər bir müqaviləni ikitərəfli qaydada yenidən müzakirə etmək üçün resurslar sərf etmədən ikitərəfli 

vergi müqavilələrini sinxron və effektiv şəkildə dəyişdirməyə imkan verir. Beləliklə, Çoxtərəfli Konvensiya 

imzalanması ilə Azərbaycanın digər dövlətlərlə imzaladığı İkiqat Vergitutma Sazişləri bir sıra dəyişikliklər nəzərdə 

tutur.   

Qeyd edək ki, Azərbaycan hazırda 54 dövlət ilə qüvvədə olan İkiqat Vergiyə Cəlb Etməyə Yol Verilməməsi, Gəlir 

və Əmlak Vergilərinin Ödənilməsindən Yayınmanın Qarşısının Alınması haqqında Konvensiya möcuddur. 

Razılaşdırılmış maddələrlə mövcud sazişlərə aşağıdakı əsas dəyişikliklər nəzərdə tutulur: 

1. İkiqat vergitutmanın aradan qaldırılmasına dair beynəlxalq sazişlərin Preambulasına “İqtisadi əlaqələri 

daha da inkişaf etdirmək və vergi məsələlərində əməkdaşlığı genişləndirmək arzusu ilə” cümləsinin 

əlavə ediləcək. Bununla, dəyişiklikləri qüvvədə olan bütün ölkələr ilə İkiqat Vergitutma Sazişlərinə şamil 

olunması nəzərdə tutulur.  

2. Əsas məqsədi sazişdə nəzərdə tutulan güzəştlərdən faydalanmaqla, olan sxem və ya əməliyyatlarla 

əldə olunan gəlirlərə münasibətdə İkiqat Vergitutma Sazişlərdə nəzərdə tutulan güzəştlərin tətbiq 

edilməyəcəyi nəzərdə tutulur. 

3. Çoxtərəfli Konvensiyanın 14-cü Maddəsi Model Vergi Konvensiyasının 5(3) maddəsinin 12 aylıq həddi 

ilə daimi nümayəndəlik statusundan yayınmaq üçün müqavilələrin bölünməsinə toxunur. 14-cü maddə 

əlaqəli müəssisələrin fəaliyyət dövrlərini birləşdirərək, Əhatə olunan Vergi Sazişlərində 12 aylıq həddə 

riayət olunmasını təmin etməklə, boşluğu aradan qaldırmaq məqsədi daşıyır. 

Azərbaycan təbii sərvətlərin kəşfiyyatı və ya istismarı ilə bağlı bəzi vergi sazişlərinə bu maddəni tətbiq 

etməmək hüququnu özündə saxlayır. 

4. Çoxtərəfli Konvensiyanın 16-cı maddəsi Əhatə olunan Sazişlərə bu sazişlərdə nəzərdə tutulan qaydaya 

uyğun olmayan vergitutma ilə bağlı “Qarşılıqlı Razılaşma Proseduru”nun və müvafiq müddətlərin əlavə 

edilməsini nəzərdə tutur. Belə ki, iddia, Əhatə olunan Vergi Sazişində göstərilən müddəalara zidd olan 



vergitutmaya səbəb olan hərəkətin ilkin bildirişindən sonra üç ildən çox olmayaraq müəyyən edilmiş 

müddət ərzində razılığa gələn dövlətlərdən birinə təqdim edilməlidir. 

5. Müvafiq düzəliş bir-biri ilə əlaqəli iki şirkətin iqtisadi ikiqat vergitutmasının mənfəətə və onun bir Razılığa 

gələn dövlətdə vergiyə cəlb edilməsinə aid edilməsi səbəbindən yarandığı halları əhatə edir. 

Qeyd edək ki, Azərbaycanın BEPS Konvensiyasında razılaşdığı maddələr digər dövlətlərlə olan İkiqat Vergi 

Tutma Sazişlərinə münasibətdə yalnız həmin dövlətlərin də eyni dəyişiklikləri qəbul etdiyi təqdirdə qüvvəyə 

minəcəkdir. 

 

 

28 iyul 2023-cü il tarixində “Nəzarət olunan xarici müəssisə haqqında arayışın rezident fiziki və hüquqi 

şəxslər tərəfindən vergi orqanına təqdim edilmə forması və qaydası”na dəyişiklik edilməsi barədə 

İqtisadiyyat Nazirliyinin Kollegiyası Qərar qəbul etmişdir. 

Qeyd edək ki, “nəzarət olunan xarici müəssisə” anlayışı Azərbaycan vergi qanunvericiliyinə Vergi Məcəlləsinə 

2022-ci ildə tətbiq edilmişdir. 

Vergitutma məqsədləri üçün Azərbaycan Respublikasının rezidenti hesab olunmayan müəssisələr aşağıdakı hər 

üç halın qarşılandığı təqdirdə nəzarət olunan müəssisə hesab olunur və onların gəliri Azərbaycanda vergiyə cəlb 

olunur: 

1. Azərbaycan rezidenti hesab edilən şəxs özü və ya qarşılıqlı surətdə asılı olduğu rezident və ya qeyri-
rezident şəxslə birlikdə birbaşa və ya dolayısilə xarici müəssisədə 50 faizdən çox səsvermə hüququna 
və ya onun nizamnamə kapitalının 50 faizindən çoxuna və ya həmin xarici müəssisənin mənfəətinin 50 
faizindən çox hissəsini əldə etmək hüququna sahibdirsə; 

2. nəzarət olunan xarici müəssisənin mənfəətindən faktiki ödənilən vergi, Məcəlləyə uyğun olaraq həmin 
mənfəətdən ödənilməli mənfəət vergisinin 75 faizinə və ya daha aşağı hissəsinə bərabər olarsa; 

3. xarici müəssisənin illik gəlirlərinin 30 faizindən çox olan hissəsi maliyyə aktivlərindən əldə edilən faiz, 
əqli mülkiyyətdən əldə edilən royalti, səhmlərin və iştirak paylarının satışından əldə edilən gəlir, maliyyə 
lizinqindən əldə edilən gəlirlər, sığorta, bankçılıq və digər maliyyə əməliyyatlarından əldə edilən gəlirlər 
və ya heç bir iqtisadi dəyər yaratmayan mal və xidmətlərdən gəlir əldə edən müəssisələr üzrə gəlirdən 
ibarət olarsa. 
 

İqtisadiyyat Nazirliyi Kollegiyasının 19 aprel 2022-ci il tarixli qərarı ilə “Nəzarət olunan xarici müəssisə haqqında 

arayısın rezident fiziki və hüquqi səxslər tərəfindən vergi orqanına təqdim edilmə forması və qaydası” təsdiq 

olunub. 

2023-cü il 28 iyul tarixində isə İqtisadiyyat Nazirliyinin Qərarına əsasən Qaydaya dəyişiklik edilib. 

Qərara əsasən Qaydanın adı “Nəzarət olunan xarici müəssisənin mənfəətinin Azərbaycan Respublikasının 

rezidenti hesab edilən şəxsin vergi tutulan gəlirlərinə daxil edilməsi qaydası, habelə nəzarət olunan xarici 

müəssisə haqqında arayışın rezident fiziki və hüquqi şəxslər tərəfindən vergi orqanına təqdim edilmə forması və 

qaydası” kimi dəyişdirilib. 

Qaydaya edilən bir sıra mühüm əlavələri aşağıda nəzərinizə çatdırırıq: 

• Rezident müəssisənin vergi tutulan gəliri 

Azərbaycan rezidenti hesab edilən şəxsin vergi tutulan gəliri nəzarət olunan xarici müəssisədəki payının ümumi 

paydakı xüsusi çəkisinə (faiz nisbətinə) əsasən hesablanır.  

Yəni, ilkin olaraq, Azərbaycan Vergi Məcəlləsinə uyğun qaydada nəzarət olunan xarici müəssisənin vergi tutulan 

gəliri hesablanır. Daha sonra, alınmış məbləğ Azərbaycan rezidenti olan müəssisəsinin vergi tutulan gəlirini 

hesablamaq üçün onun nəzarət olunan müəssisədəki iştirak payı faizinə vurulur.  

• İkiqat vergitutmanın aradan qaldırılması 

Nəzarət olunan xarici müəssisənin rezidenti olduğu ölkələrdə və ya ərazilərdə ödənilən mənfəət (gəlir) vergisi 

Azərbaycan rezidenti hesab edilən şəxsin nəzarət olunan müəssisədəki payının ümumi paydakı xüsusi çəkisinə 

(faiz nisbətinə) uyğun olaraq Azərbaycanda ödənilməli olan mənfəət (gəlir) vergisindən çıxılır.  

Yəni, nəzarət olunan xarici müəssisənin yerləşdiyi ölkədə ödədiyi vergi məbləği rezident müəssisənin iştirak payı 

faizinə vurulur və alınmış məbləğ rezident müəssisənin vergi məbləğindən çıxılır. 

 


